Ұлттық Діндер


2.1 Индуизм: Индуизм Үндістанда пайда болып қазіргі кезде кең дамып келе жатқан діни дәстүр. Индуизм термині «Синдху» өзенінің парсы тіліндегі атауы «Хинду» деген сөзден  негіз алған. Кейннен бұл сөз тек өзен мен оның жағасындағы Үнді елін ғана білдірмей, сол елдегі халықтың атауына айналды.

Жеке тұлғаның таңдау бостандығы, шыдамдылық, енжарлық, бостық үнділіктердің діни жүйелерінің ерекшелігі деп айтуға болады. Әр діни белсенді тұлға қайда, кіммен кету керек екенін өз бетімен шешті. Бірі монах, бірі тақуа- аскет, бірі йог және т.б. болды.  

Діни енжар көпшіліктің де таңдауына ешбір кедергі қойылмады. Олар жанұялық тәрбиеден, қауымдық және касталық талаптардан бас тартып, кез-келген бағытқа оңай кете алды. 

Индуизм Үндістандағы тарихи қалыптасқан әлеуметтік-касталық құрылысқа сай және қолайлылау болды. Сонымен қоса,  индуизмнің ежелгі брахманизм идеяларынан бастау алуы бұл діннің дамуына көп себебі тиді. 

Кебір зерттеушілер индуизм брахманизм мен буддизмнің бақталастық процесінің нәтижесінде, нақтырақ айтсақ оның қорытындысы ретінде пайда болды деп жазады. Бұл ілім жүйесі буддизмге ұқсас болды, бұл діндегілер де  белсенді прозелетизммен ерекшеленбеді, бірақ, соңғы жетістік бұнда үнділер касталық Үндістанның нақтылы жағдайына икемделді. «Индуизм» түсінігіне толық үндістік өмір сүру нормалары мен принциптері, әлеуметтік және этикалық құндылықтар, дін және дәстүр, миф және аңыз, күнделікті өмір мен мейрамдар  сәйкес келеді. Сондықтан индуизм үнділіктердің өмірінің бейнесі деп айтуға болады.

Индуизмнің діни ілімі ұзақ діни-философиялық ізденістердің қорытындысы ретінде синкреттік жүйеге айналды

Индуизм өзінің  түп тамырын Ведалардан алады. Өте ұзақ  және күрделі қалыптасу кезеңінде индуизм көне үнді мәдениетіндегі ведалық- брахмандық принциптердің эзотерикалық көрінісін толық меңгерді. Әрине, жоғары деңгейдегі діни доктринаны брахмандар, аскеттер, монахтар, йогтар және өзге діни белсенді қауым сақтады және дамытты. Бірақ индуизмнің қалыптасу барысындағы доктринасы үстірт және тұрпайыландырумен қалыптасты, Қайта өңдеу  кезінде бар адамға түсінікті, қарапайым болды.. Көне ведалық принцип қарапайымдалған түрде баршаға қолайлы болды. Ұлттық индуизм карма түсінігін оның этикалық  негіздерімен, Ведалардың киелілігін қабылдай отырып, сақтап қалды. Алайда, мұның барлығы барынша қарапайымдандырылғаны сонша ол тіпті пантеонның трансформациялануында анық көрінеді.  Ведалық құдайлардың көбісі тарихқа айналды, ал олардың қалғаны мифтерде аталуы мен этикалық аңыздардың таралуы арқылы халық есінде сақталып қалды. Брахманизм құдайлары Брахман, Атман, Тот, Пуруша да абстрактылығына байланысты индуизмде ерекше орын алмады. 

Шынында, бұл құдайлар діни белсенді топтардың - брахман-абыздар, тақуалар, йогтар санасында сақталып қала берді. Алайда халықтың жартысынан көбісі мұндай құдайлардың көмегіне үміт артып, олардың күшін, мүмкіндіктер мен құдіретін  өз көздерімен көріп немесе санасына сыйғыза алмады, сондықтан да оларды қабылдай алмады, тіпті жақсы көріп, құрмет тұтпады. Өйткені бұл құдайлар адамдардан тыс, алыс болды. Сондықтан да индуизмде халық қажетіне сай, алғы шебте бұрыннан танымал болған, сәл өзгертілген көне құдайлар көрініс алды, олар индуизмнің қайта қалыптасқан діни жүйесі шеңберінде үлкен абыроймен жаңа өмірге ие болды. Бұл құдайлар адамдарға түсінікті және жақынырақ болды. Әрине халық оларды барынша ерекше құрмет тұтты.

Индуизмде ведалық қанды құрбандықты (яджня) құрбандықсыз құлшылық қылу (пуджа) ығыстырады. Алайда, дәстүр бойынша құдай үшін өлтіру, өлтіру болып  саналмайды (және бұл тезис қазірдің  өзінде толығымен жайылған жоқ, қанды  құрбандыққа шалу елдің алыс  аймақтарында сақталған, мәселен, кейбір құнарлылық құдайы құрметіне). Ахимса  принципін құрбан шалу әдетін анықтайтын болды. 

Үндістанда біздің заманымыздың басында буддизмнің махаяна бағытымен бірге құдайлар құрметіне олардың  мүсінін салу, мінажатханалар тұрғызу тәжірибесі кеңінен тарады. Мүсін мен суретте бейнеленген пір тұтушы құдай антроморфтік кескінге ие болды. (бірнеше бет әлпетте, бірнеше басты, көп қолды болды). Оларға серік болып жүретін хайуандар да  құрметтелді. Бұл  мінажатханаға орнатылған құдай барлығына сөзсіз түсінікті болды. Оның кескіні, қасиеттері мен ерекшелігі аңыз- әңгімелер арқылы белгілі болды. Құдайлардың өмірбаянын біле отырып адамдар кез-келген кұдайдан өз құдіретіне тән көмектерді бере алады деп сеніп, көмек күткен. Өз түсінігі бойынша қабылдаған құдайларды сүйуге, арқа сүйеуге және олардан қорқып, сақтануға болатын Адамдар өз қалауымен таңдаған құдайына құлшылық ете алды. 

Осылайша, бхакти - құдайға берілу индуизмнің ерекше принципі қалыптасты.

Индуизм дінінің ерекшелігі бұнда құдайлардың саны өте көп, бәріне ортақ бір құдай жоқ. Діннің негізін салушы да, белгілі пайғамбар да жоқ, бірақ көптеген жеке білімдерді таратушы, рухани ұстаздар бар. Бір ортақ қасиетті кітап жоқ, оның орнына әр бағыттың негізі болып саналатын жазбалардың беделі өте күшті. Бұл дінде жалпымойындалатын сенім символдары мен талаптары болмағанымен де индуистердің дүниетанымында ерекше орын алатын  ұғымдар ( дхарма, карма, сансара, мокша, брахман, атман, варна, каста т. б.) бар. 

Индуизмдегі құдайларды  бір атпен атау, бір түрге біріктіру мүмкін емес. Бұнда құдай концепциясы әр түрлі, себебі индуизм Үндістанда ғасырлар бойы жинақталған жазбалардың барлығын өзінің қасиетті кітаптары ретінде қабылдаған, сондықтан да осы кітаптарда аталған 33 құдайдың ( 11-і аспандағы,  11-і ауадағы, 11-і жердегі  ) индуизмде мойындалады. Осы  құдайлардың арасынан үшеуі (үшмурти) Брахма, Шива, Вишну ерекше деп есептеледі. Брахма - әлемді жасаушы, бастапқы бірліктің барлық тірі және өтпелі шындыктың мәңгілігін жүзеге асырушы. Әлемнің пайда болуы туралы аңыз Брахманың есімімен байланысты: алғашқы кезеңде суда алтын жұмыртқа пайда болады, оның ішінде Брахма болып, ол өз рухымен жұмыртқаны екіге бөліп жібереді. Осылайша аспан мен жер пайда болады. Одан кейін ауаны, құдайларды, уақытты, планеталарды, тауларды, өзендерді, адамдар мен жануарларды, өсімдіктерді жасады. Өте күрделі істі атқарған Брахма көбінесе дем алып, терең ойға шомуда болады. Қанша жаратушы болса да Брахманның адам алдындағы еңбегі дәстүрлі индуистік түсінік бойынша көрнекті болмады. Сондықтан да Брахманға онша сиынбайды, оған арналған храмдар саны да санаулы ғана. 

Индуистердің көпшілігі Шива мен Вишнуға табынғандықтан  шиваиттер мен вишнуиттер болып екіге бөлінеді. 

Шиваның негізгі қызметі жою және өзгерту, сонымен қоса Ол өмірлік күштің және еркектік бастаманың иесі. Шиваға Лингама формасында еркектік өмір жасаушы бастама ретінде табыну өте көп таралған. 

Шива перілерге қарсы күрестерде ерекше батылдық көрсеткендіктен, Оны көбінесе қатал жоюшы ретінде қабылдайды. Бұл ипостасында Шива ырғақ пен би құдайы да болып келеді. Бидің қозғалысындағы Шиваның төрт қолы оның құдіреттілігі мен мүмкіншіліктерін символдайды. Қастарының ортасындағы – үшінші көз де жоюшылық күшті білдіреді.

Индуистер, әсіресе шиваитер Ұлы Шиваға өте көп функцияларды таңады. Соның бірі шакти- Шиваның өзінің бөлек рухани энергиясы. Шакти тек қажетті жағдайларда ғана көрінеді. Индуистердің түсінігі бойынша шактидің көмегімен адам өзінің негізгі мақсатына, мокшаға ( жанның туу мен өлім тізбегінен  босатылуы ) жетеді. Шактиді киелі әйелдік бастама Шиваның жұбайы Шакти құдай деп қабылдайды. Бұл Шактидің көрінісі ретінде  көптеген әйел құдайлар пайда болды. Солардың ішінде Дурға мен Калиге сиынушылар өте көп.

Вишну индуизмдегі сақтаушы қызметіндегі құдай. Ол қарапайым және адамдарға өте жақын. Оның жұбайы Лакшми құдай нәзік әйел махаббатының бейнесін символдайды. Вишнудың аваторлары (басқа құдай түріндегі көріністер) өте көп. Төрт бейнеде ол жануар болып көрінеді.  Вишнудың қалған белгілі бес аваторлары: Парашурама, Рама, Кришна, Будда және болашақта келетін Калка құдайы болып есептеледі. Будданы Вишнудың аваторы ретінде қабылдау буддизмнің индуизм жүйесіне кіргізілгенін көрсетеді. Рама Рамаяна поэмасында патшаның ұлы, тақтың мұрагері, батыр бейнесі. Халықтың санасында ол құрметке бөленіп, Раманың , Вишнудың аваторына айналған. Ал тағы бір белгілі эпостық жырдың кейіпкері Кришна да Вишнудың аваторы болып есептеледі. Махабхаратада Кришнаның жоғары статусы бар құдай екенін аңғаруға болады.  Кришна жалпы үнділік жоғарғы құдай дәрежесіне көтерілген. Жыр бойынша батыр – жауынгер Арджунаның атқосшысы болып тұрып, оған аспан заңы мен этикалық заңдардың жоғарғы мәні  тұралы әңгіме айтады. Кришнаның бұл философиялық тұжырымдары Бхагавад – Гита  тарауы түрінде Махабхарата  жырына енгізілген. Кейіннен Кришна ақылшы  философтан көңілді, жеңіл ойлы бақташы құдайға ауысады. Осы ипостасында ол Үндістан әйелдерінің сүйікті және өте белгілі құдай ретінде дәріптеледі. Көктемгі діни мейрамдарда Кришнаға арналған көп діни ғибадаттар жасалады. Әйелдер қауымы оны екі образ ретінде елестетеді. Бірінде ол – махаббат шарабына мас болған көңілді ғашық бейнесі ретінде көрінсе, ал екіншісінде – ерке де бұзық бала.  Халық оған деген сүйіспеншілігінің дәлелі ретінде әндер шығарды, драма шығарды. Кришна-лила мерекесі күні балалардан құралған топ оның өміріндегі кезеңдерді ойнайды. Ал көктемгі көңілді мерекеде оның құрметіне түрлі-түсті боянған адамдар Кришна бейнесін келістіреді.

Кришнаға табыну қазіргі кезде Америка және Батыс Европа елдерінде вайшнавизм, Кришна санасы қоғамдары арқылы кең таралған. 

Индуизмнің қасиетті жазбалары Ведалар болып есептеледі. Олар шрути     «тыңдау, естілу» деп аталады. Оның екі себебі бар: олар жоғарғы құдайдан естілген және шәкірттер ұстаздарының әңгімелерінен осы текстерді қабылдаған. Қазіргі индуизмде құдайға құлшылық еткенде осы Ведалық текстерден мантралар оқылады. Мантраларды (қасиетті сөздерді) тек санскрит тілінде оқу керек.

Брахмандар, абыздардың сыйыну мен құлшылық ету оқулығы проза түрінде жазылған. Бұлар Ведалық әдебиеттердің екінші бөлігі болып есептеледі. Абыздар жеті Брахмандық текстерді ерекше бөліп айтады. 

Келесі Араньяки текстері де Құдайға құлшылық, медитация туралы айтады. Ал Упанишадтарда  индуизм философиясының мистикалық концепциясы берілген. Упанишад -қатар отыру деген сөзді білдіреді. Гуру ( рухани ұстаз ) қасына отырған таңдаулы  шәкіртіне қасиетті ілім туралы кеңес берген. Дәстүр бойынша Упанишадтар 108 тексттен тұрады. Бұл тексттерде индуизм философиясының мәнін ашатын категориялар берілген: 

· Жеке жан (Атман) және Әлемдік жан (Брахман)

· Брахман мәңгі өмір сүреді, бірақ формасы болмайды.

· Әлем бұл – елес (иллюзия, майя).

· Жан тізбектелген өмір циклынан (сансарадан) өтіп отырады, оның келесі тіршілігі өзінің іс-әрекетіне (кармасына) байланысты.

· Жанның азаптан босатылу қасиеті бар (мокша).

· Жаратылған әлемдегі барлық заттар бірлікте болады.

Үнділіктердің белгілі эпостық жырлары Махабхарата (дүниежүзіндегі ең ұзақ жыр) мен Рамаяна да қасиетті текстер (смрити) құрамына кіреді.

Әрбір үнділіктің өмірінде үлкен орын алатын аңыздар мен мифтер индуизмнің маңызды бөлігін құрайды. Үнділіктерге белгілі тағы бір шығармалардың бірі құдайлар мен батырлар арасындағы ұлы шайқастар жөнінде баяндайтын Махабхарата. Кең көлемді аталған шығарманың бөлімдері қаншалықты көп болса, кейіпкерлері де соншалықты әр түрлі: құдайлар, жартылай-құдайлар, жын-перілер, батырлар, философ, сұлу қыз, нимфа, сарбаз, қызметші т.б Махабхаратаның сюжеті де біркелкі емес, тармақталған өте күрделі шығарма. Кейбір бөліктер басқа эпостардың сюжетімен ұқсас келеді. Егер өте қысқаша баяндасақ, былай болып шығады: Панда деген патшаның 5 ұлы ұзақ жылдар бойы туған еліне оралу құқынан айрылады. Олар жат елде жүріп көптеген қиындықтарды басынан кешіреді, талай ерлік те жасайды. Межеленген мерзім өтіп, ағайындылар еліне оралғысы келгенмен патшалықты тартып алған өздірінң туыстары Каураваның қарсылығына тап болады. Олар көп болды. Сөйтіп, билеуші мен ағайындар арасында, құдайлар мен батырлар арасында соғыс басталады. Басына қиын-қыстау кезең түскен сәтте Кришна Арджунаға соғысты қалай жеңу жөнінде қулық айтады. Арджунаға бұл ұнайды. Соның арқасында патшалықтың заңды иелері Пандава әулеті жеңіске жетеді.

Әрине, бұл баяндауымыз – сан түрлі оқиғаларға бай, мазмұнды айшықты көріністері көп жырдың тек құрғақ көрінісі ғана. 

Рама – көнеүнділік Рамаяна эпосындағы басты кейіпкер. Аталған классикалық эпос б.з.д 2-1ғғ. жазба күйінде қалыптасып үлгерді. Б.з басында индуизмнің қалыптасу кезеңіндегі үнді мәдениетіне зор ықпал етті. Рамаяна – үнділердің сүйікті шығармасы. Оның шумақтарын әр үнділік бала кезден жаттап өседі. Әр ауылдың білгірлері әсіресе, брахмандар қыстың ұзақ түнінде басқа да аңыз-ертегілер сияқты оны әндетіп айтады. 

Эпоста - Рама ер жүрек, батыр, абыройлы, беделі ел асқан сарбаз әрі шебер билеуші ретінде көрсетілсе, Сита - әйел адалдығы, тектілігі мен махаббатқа берілгендігінің көрінісі ретінде баяндалады. Сита – үнді әйелінің идеалдық бейнесі. Оның өлімі де астарлы: әйел адалдығына түскен секемді тек өліммен ғана жууға болады дегісі келгендей. Поэма соңы Ситаның өліміміен аяқталғанмен жалпы Рамаяна үнділіктер үшін трагедиялық шығарма емес, керісінше, жақсылықтың жеңіп, әділет заңының салтанат құруының көрінісі. Поэма соңында Рама өзіне тиесілі таққа отырады, балалар мұрагер атанады. Сита да өзінің жарын өмірінің соңына дейін сүйді, оның алдында адалдығын сақтайды. Бір сөзбен айтқанда, Рамаяна мен Рама үнді халқының жоғары деңгейдегі рухын көрсетеді. Олардың өмір сүру салты мен ой-арманы, мұрат-құндылықтарының айнасы. Рама образының әсіреленуі де жайдан-жай емес. Көпшіліктің сүйіспеншілігіне бөленген кейіпкері уақыт өте келе Вишна құдайының аватарына айналды. Оның құрметіне әлі күнге дейін жыл сайын үлкен алаңда Рамлила секілді салтанатты мереке ұйымдастылып тұрады. Рамаяна желісі бойынша түрлі қойылымдар қойылады.

Мұндай ерлікке толы шығармалармен қатар халық арасында мифтік әңгімелер жинағы –Пуранның рөлі зор. Көне Веда мәтіндері, Брахмандар мен Упанишадтың орнына эпостық шығармалармен іле-шала келген Пурандардың ерекшелігі сол, олар әдетте, мазмұнға бай, шым-шытырық оқиғаға толы болып келеді. Және әдеттегідей, бір құдайды мадақтай отырып, оның артықшылықтарына, қызметі мен рөліне ерекше ден қояды. Пуран бойынша, индуистік пантеон арийлік емес, көне тайпа құдайларына жатқызылады. Әр түрлі құдайлардың, жартылай құдайлардың, батырлардың бастан кешірген оқиғаларын түсінікті әрі жатық тілмен жеткізген пурандар соның арқасында б.з 1-ші ғасырынан бастап халықтың сүйікті жанрына айналып үлгерді. Ол сондай ақ, индуизмнің діни-мәдени жүйесін қалыптастыруда өзіндік орны бар.

Махабхаратаның алтыншы кітабының бір бөлігі болып есептелетін Бхагават-Гита да индуистер үшін өте құнды кітап. 

Бхагават-Гита текстерінде Жоғарғы Құдай туралы ұғым ерекше орын алады. Сонымен қоса бұнда адам өмірінің мәні туралы философиялық тұжырым жасалады. Адамдағы ең маңызды нәрсе тән де емес, сезім де емес, оның рухы. Әлемде Жоғарғы Рух Атманнан басқа ешнәрсе жоқ. Атман әр адамда бар, сондықтан өлуге де, біреуді өлтіруге де болмайды. Адамның тәні өледі, ал оның негізі – мәңгілік рух қалады. Осы шындықты адам түсініп өлімнен қорықпай, өзінің адамдық міндетін орындауы керек. Яғни адам ең бірінші өзін-өзі түсінуі керек. 

Алдына рухани мақсат қойған қауымдастықты Үнді жерінде арийлықтар қоғамы деп атаған. Олардың әлеуметтік құрылымы варнашрама-дхарма деп аталады. Бұл қауымдастықтың төрт таптан, төрт рухани даму сатысынан тұрады. Олар: брахмандар- (ой-өрістері жоғары тап), кшатрилер (әкімшілік), ваишилер (саудагер-фермер) және шудралар (жұмыскерлер). 

Варнашрама-дхарма – тұқым қуалаушылық касталық жүйеге айналған құрылым. Бұл құрылым алғашында Жоғарғы Құдай Бхагаванмен берілгендіктен адамдар оны табиғи түрде ойға қонымды қабылдаулары керек деп есептеледі. Адамдар осындай табиғи таптарға бөлініп, рухани жетілу сатысында бірлікте болса қоғам жоғары жетістікке жетеді. 

Төрт варнадан басқа жоғарыда айтылған төрт ашрама немесе өмірдің рухани сатылары бар. Брахмачари (некесіздікті ұстанатын шәкірттік кезең), грихастха (отбасылық өмір), ванапрастха (қоғамдық өмірден бас тарту), санньяси (тариқаттылық). 

Қазіргі Үндістанда варнашрама-дхарма қасиетті кітаптарда жазылғандай таза варнамшрам қоғамы жоқ деп сенімді тұжырым жасауға болады. Бұны индуистердің өздері де мойындайды. Себебі қазіргі заман Ведаларда жазылған Кали-юга ғасыры бүкіл әлемнің тоқырау заманы деп түсіндіріледі. Осы замандағы Құдайға жетудің бірден-бір жолы Оған қажетінше құлшылық ету. Индуистердің осы жолдағы діни рәсімдері үш категорияға бөлінеді: нитья, наймиттика, камьия. 

Нитья – бұл күн сайын жасалатын рәсім. Әр үндіс таңертең Күнге арнап сумен құрбандық шалады немесе отбасы құдайларының алдында пуджи (құдайларға құрмет көрсету) өткізеді. 

Наймиттиканы адам өмірінің ерекше кезеңдерінде жасайды. Бұл отбасына кіріс болғанда, балаға есім бергенде, некелескенде өткізілетін рәсім. 

Діни рәсімдердің үшіншісі камьия – діни саяхат. Бұл діни парызды орындау қажет деп есептесе де, әркімнің таңдауына ерік беріледі. Индуистер үшін діни саяхат табиғи өмір салтына айналған деседе болады. Діни мейрам кездерінде әсіресе ана құдайға арналған қысқа діни саяхатты индустар жаяу жасайды. Қасиетті қалалар мен әулиелер орналасқан алыс жерлерге ұзақ саяхатқа шығады. Индуизмде Ганг, Ямуна, Синдху (Инд), Сарасвати (жер астында орналасқан), Нармада, Гадавари және Кавери өзендері қасиетті деп есептеледі, сондықтан осы өзендерге шомылу адамның күнәсінен арылып, рухани тазаруына әкеледі. Кейбір қасиетті жерлер Гималай тауларында орналасқан. 

Брахмандар және храмдар. Діни мәдениет пен ғұрыптық рәсімдерді, қоғамның әлеуметтік-отбасылық қабатындағы әдеп пен эстетика, тұрмыс-салт заңдарын сақтаушы индуизмнің абыздарын брахмандық кастаға жатқызуға болады. Олардың ұрпақтары варналар б.з-ға дейін де сол діни сананы сақтаушы әрі орындаушы қызметін атқарды. Индуизм заңдарын алсақ та, Үндістанның әлеуметтік-саяси құрылымын алсақ та брахмандар әр кезде жоғары беделге ие болды. Мысалы, олардың арасынан патша өзіне кеңесшілер сайлады, қызметкер етті. Олар қоғамдағы өмір сүру нормаларын белгіледі. Көп жағдайда бұл нормалар касталық яғни, таптық жүйені қатаң орындауға, бұзбауға арналады. Ал ауқатты, бай адамдар брахмандарды өздерінің баларына ұстаз ретінде жалдады. Беделі ең жоғары ұстаз –  гуру  жастарды индуизмнің негіздеріне үйретті. Алайда брахмандардың атқарған ең маңызды ісі көпшілік халықтың діни қажеттілігін қанағаттандыру болды. Енді соған тоқталсақ.

Әрине, әр үнділік күн сайынғы, ай сайынғы күрделі емес салттарды өзінің отбасылық шеңберде орындап отырды. Алайда мұның өзінде де отбасы өмірдегі ең маңызды оқиғаларда (үйлену тойы, баланың туылуы, өлім-жітім т.б) брахмандардың көмегінсіз әрекет ету мүмкін емес еді. 

Брахмандардың беделі олардың ең жоғары тапқа жатқызылғанын есепке алсақ, тым жоғары болды. Олардың құқықтары да шексіз. Мәселен, көне үнді қоғамында брахманды байқаусызда қағып кеткен адамды итше сабап, өлтіру жағдайы қалыпты болып есептелді. Олардың ерекше мәртебеге ие болғанын мынадан да көруге болады. Тек брахмандар ғана храмдарда құдайларға құрбандық шала алатын еді. Храм – бұл күнделікті табынатын орын емес, үнділіктердің қатты қастерлейтін орны. Әрбір үнділіктің храмға барудағы негізгі мақсаты – даршан немесе құдайдың пұттағы бейнесін сезіну, өзін құдай ұлылығының титтей бөлшегі ретінде сезіну. Осындай храм қызметі үшін үнділіктер кішігірім тиын-тебен тастайды. Сонымен қатар «көрсетілген қызмет түріне» қарай төленетін ақша көлемі белгіленген.  Осыдан түсетін қаржы көлемінің арқасында жұмыс істеп тұрған көптеген храмдар бар. Храмда қызмет етіп жүрген брахмандар да өз арасында бірнеше шыққан тегіне қарап бөлінеді: ачария  (құрбандық шалушылар), арчакар және паттавалар (құқықтары біршама шектеулі), шастралар (гимн айтушылар, философия білгірлері) және т.б Тек ұсақ ауылдарда кейде брахмандық емес тап өкілдерінен шыққан дінбасылар болады. Әдетте, храмда қызмет етуші брахмандардың міндеттері көп болады. Құрбандық шалу рәсімдеріне дайындалу, құлшылық ету, әрбір үнділіктің шалған құрбандығын қабылдап, оны «құдайға жеткізу»  қызметтерін атқарады.

Мантра және сиқыршылық. Көздеген мақсатыңа тек абыздардың көмегімен ғана жетуге болады деген сенімнің бастауы көне заман сиқыршылық өнерінде жатыр. Ал Үндістан мен индуизм дінінде бұл құбылыс тантра-әдісі деген атаумен белгілі. Ол әсіресе, Үндістанның солтүстік-шығысында кеңінен таралған. Тантраның өзіне тән тәсілдерінің арқасында мантра-формулалар яғни, «жарық» дұғалар пайда болған. Оның сиқырлы күші барына сенген үнділіктер көп жағдайда көмегіне жүгініп отырған. Ал жоғары білімі бар брахмандар мұнымен шұғылданбаған. Дегенмен, жалпы алғанда индуизм шеңберінде құпталған әдіс.

Мантрадағы дұғалар веда абыздары және олардың ізбасарлары, көне брахмандарға «Құдаймен байланыс орнатуға» мүмкіндік берді. Мұндай дұғалардың ішінде өте қысқа әрі мағынасыз түрлері де кездеседі.  Бұл жерде тантризмнің ықпалы болғаны анық. Тантристер секілді, индуистер де мантраны айтқан кезде жоғары энергия шактиді шақыруға болды деп есептеді. Дұрыс айтылған дұғалар түрлі ауру-сырқаудан айығуға, үлкен табысқа жету сияқты т.б мүмкіндік береді. Бір сөзбен айтсақ, мантра дегеніміз бұл құдыретті ұлы күш, дыбыс формасына айналған Брахман.

Мантраны көптеген үнділіктер тұрмыста көп қолданады. Мәселен, қойларын жыртқыштардың азу тісінен қалай аман қалдыруды ойлаған қойшы мантраны былайша айғайлап айтады: «Ом, намашивая мари, мари!» (аударғандағы жуық мағынасы мынадай: Ом, Шиваға табыну, қойлар, қойлар!). Осы секілді әр кәсіп иелерінің өз «мантралары» болады. Мантралармен қатар мұнда түрлі тұмар, талисман, амулеттер де зор рөл атқарады. Бастарына түрлі қиындық түскен (ауру, бақытсыздық, сәтсіздік) адамдар баратын кәсіби сиқыршылардың кез келгені осындай құралдармен емдейді. 

Сиқыршы – бұл абыздан статусы біршама төмен адам. Олардың көбісі сауатсыз келеді. Дегенмен олардың беделін брахмандармен салыстыруға тұрарлықтай. Оларға көбіне, храмға шалған құрбандық та, брахманның берген кеңесі де көмектеспей, амалы таусылған үнділіктер келеді.

Әдет-ғұрыптар мен діни мерекелер. Жоғары салтанатты түрде жабдықталған храмда қызмет етуші брахмандар болсын, мантра-дұғаларды айтушы жарым-жартылай білімді-білімсіз сиқыршы-балгерлер болсын, барлығы да индуизм атты үлкен синкретті жүйені құрайды. Бұл жүйенің тағы бір ерекше маңызды бөлігі әдет-ғұрыптар мен мерекелер. Кейбір зерттеушілердің бағалауынша, жүйенің дәл осы жағы яғни, түрлі рәсімдер мен мерекелер индуистерді ерекшелендіреді.

Рәсімдердің көпшілігі негізінен, маңызды, ерекше есте қалған күндерге келеді. Қандай да бір құдайдың құрметіне орайластырылып жасалған қажылық әрекеттер т.б рәсімдерге бай болып келетін мейрамдар миллиондаған адам болып тойлайтын жалпыхалықтық сипат алған. Дәл осы күндері индуизм аясында бір діни-мәдени құндылықтар төңірегінде топтасқан әр түрлі тілдерде сөйлейтін, әр түрлі тап өкілдерін көруге болады. 

Рама мен Кришнаның құрметіне өткізілетін мерекелерден басқа халық арасында танымал төмендегідей мееркелерді атап өткен жөн: Дурга-пуджа даналық құдайы Сарасватиге арналған мереке, байлық пен сауда құдайы Ганешаға арналған мереке т.б.  Шиваға арналған мереке әдетте, әрбір айда жаңа ай туылған кезде тойланады. 

Жалпыүнділік мерекелер арасында Кумбхамела атты ұлы қажылықтың орны бөлек. Бұл ажалдан құтқарудың сусынын тапқан көне құдайлар құрметіне қарай орындалатын шара. Аңыз бойынша, амрит сусыны бар ыдысты ұстап келе жатқан Индра құдайының баласы дию-перілерден қорғану үшін әрекет жасап, демалу үшін сусынды бірнеше рет жерге қояды. Кумбха қойылған орын қасиетті болып саналады. Ал оның ішінде ең маңыздысы Праяга, мұнда 12 жыл сайын бір рет толықтай түрлі рәсімдер өтіп тұрады. Бұл мерекеге Үндістанның түкпір-түкпірінен жиналған адамдар апталап, айлап осында қонады. Мұндағы маңызды сәттердің бірі – қасиетті де, киелі Ганг өзінінің суына шомылу. Бұл кезде тақуаларды да, монахтарды да, йогадарды да, пақырларды да кездестіруге болады. Барлық үнділік бұл рәсімге қатысуды өзінің киелі борышы ретінде санайды. Қалың жұрт арасындағы тәртіпті бақылайтын арнайы қызметкерлер де қойылады. 

Сонымен қатар жоғарыда айтылған мерекелерден бөлек өте тар аяда, бір ғана аймақ кейде кішігірім аудан аумағында өтетін мерекелер де болады. Олардың барлығына тән ортақ ерекшелік – оның барлығы да қандай да бір миф, аңыз-әңгімелер, құдайлармен байланысты. Мерекелр мен рәсімдердің көбісі кәсіп түрлерімен де байланысты. Қандай да бір орталықта болатын мұндай мерекелерде көңілді думан, сауда-саттық, жәрмеңке сияқты шаралар ілесіп жүреді.

Отбасы және каста. Жалпы көпшілік тойлайтын мерекелермен қатар әрбір отбасыдағы маңызды кезеңдерге байланысты туындаған отбасылық рәсемдер болады. Мұнда абыздардың қатысуы маңызды екенін айтқан болатынбыз. Отбасында жасалатын діни ғұрыптар – самскаралар деп аталады. Индуистердің көпшілігі мойындайтын он алты самскара мыналар: 1) балалар дүниеге келгенге дейін: ұрықтану, құдайдан ұл сұрап жалбарыну, шашты тарау; 2)бала жасындағы рәсімдер: баланың дүниеге келуіне байланысты жасалатын ғұрып, балаға ат қою, баланың алғаш үйден шығуы, баланың ең алғашқы жеген қатты тағамы, ер баланың алғаш шашын алуы, оң құлағының жоғарғы жағын тесу, шәкірттік мирас қабылдау, қасиетті жазбаларды оқуды бастау, Ведалық білімді меңгерудің аяқталуы; 3) ересектерге арналған рәсімдер: некелесу, отбасы қызметін атқару кезеңі, қызметтен кету кезеңі, 60 жасқа толғанда жасалатын рәсім, кремация (денені отқа беру). 

Рәсімдерді орындау кезінде абыз керек шарттардың барлығын үйде орындайды, ал отбасы мүшелері сыртынан қадағалап тұрады, соңынан барлығы да дастарқанға отырады. Бұлардың ішінде әсіресе, үйлену тойы ерекше салтанатты күйде өтеді: жас екі жұп құрбандық отын айнала отырып, оған түрлі тағамдарды лақтырады. Тек осыдан кейін ғана олардың некелері қиылған болып есептеледі. Үндістанда жаназа шығару рәсімі де бөлек. Онда зират жоқ, оның орнына өлікті жағатын қасиетті орындар ғана бар. Өлікті әкеп, сонда қойып, қайтыс болған адамның үлкен туысы от қояды. От жанып біткенде, күлін жинап арнайы ыдысқа салып, өзенге ағызып жібереді. Жесір қалған әйелдердің қызметі ауыр екенін айтпасқа болмайды. Бұрындары жоғары кастадан шыққан адамның әйелі, ол мейлі 13-14 жастағы жас қыз болсын, өзін күйеуімен бірге өртеп жіберетін болған. Бұл қалыпты жағдай болып есептелетін. Бұл сұмдық әдет-ғұрып үшін де Үндістанда онжылдықтар бойы талас-тартыс болғаны белгілі. Ал күйеуі өлген әйелдердің қайта тұрмыс құруы сирек кездесетін жағдай.

Ескіліктің қалдығы ретінде бағаланған мұндай құбылыстар қатарында таптық жүйені айтса да боалды. Тарихтан касталық жүйеге қарсы болып, ақырында тауы шағылып, жеңе алмаған талай ағымдар мен діндер болды. Әр түрлі себептерден кастаның саны да 2-3 мыңға жеткен. Өз арасында қатал да берік заңдарға бағынған касталық жүйе Үндістанның әлеуметтік интитутын құрайды. 

Үнді қоғамында әрбір адамның орны (құқығы, жағдайы, іс-әрекеті, сыртқы келбеті, тіпті киімі де, тағатын әшекей бұйымдары) кастаға қарап анықталады. Ол сондай адамның араласу ортасын, адамның міндеттерін де анықтайды. Адам неғұрлым жоғары кастаға жатқан сайын назарға да көп ілігеді. Қабылданған норма бойынша, адам күнделікті орындалу тиіс рәсімдерге баса назар аударуы керек.                

Индуистердің діни ұғымы бойынша вегетериандықты ұстану қажет. Әйтсе де кейбіреулерінің қойдың етін тамаққа пайдаланатындығы кездеседі. Бұл діндегілер аюрведалық медицинамен емделеді. Себебі бұнда табиғи өсімдіктерден жасалған дәрі-дәрмектер қолданылады. Мемлекетте аборт жасау заңмен рұқсат етілгендіктен индуистер қыз баланың дүниеге келуіне бөгет жасауға, қалаусыз болған жүктілікті тоқтатуды дұрыс деп қабылдайды. Индуистер үшін адамның өзіне -өзі қол жұмсауы ерсі әрекет емес, себебі бұл аскетизмнің соңы, діни кемелденудің шыңы деп қабылданады. 

Бұл дінді ұстанушылардың жалпы саны жер бетінде 700 миллионнан асады деген деректер бар. Оңтүстік Азия елдері  (Үндістан жұртшылығының 83(-ы ), Непалда, Шри-Ланкада , Бангладеште индуизмді ұстанады. Оңтүстік Шығыс Азия ( Малайзия, Индонезия, Сингапур ) елдері мен  Африканың кейбір  аудандарында да аздап таралған. ХХ ғасырдан бастап индуизм Европа мен Америка елдеріне тамыр жайып, жаңаша ерекшелігімен жұртшылықтың бірден назарын аударды. Бұған осы дінді зерттеуге арналған 18 томдық « Индуизм » атты энциклопедияның  дайындалып   жатқандығы дәлел десе де болады. Бұл энциклопедияға әр елдің 1250 ғалымның 10000 –нан астам ғылыми мақалаларын енгізу көзделіп отыр.   

Индуизм әлемдік діндер қатарында болмаса да бұл діннің ілімі дүниежүзінде өте кең тараған. Үндістанның өзінде Ария Самадж ұйымы үнділіктерді индуизмге бағыттау үшін жұмыс жасайды.

Батыс және Америка елдерінде және Орта Азия мен Қазақстанда ISKCON – Халықаралық Кришна Санасы Қоғамы индуизмнің бір тармағы ретінде Харе-Кришна қозғалысын дамытуда. 

Бұл қоғамның қызметі жайлы арнайы тарауда толығырақ айтылады.

